
Dess Johr fängt gut oo! 
 
Letzt Woch hawwe merr widder all sesomme Silvester gefeiert, mir 
hawwe bei uns dehoom in de Wohnstubb gesotze unn hawwes uns 
gut gehe losse. Unn wie dess so iss on Silvester, hawwe merr iwwer 
dess alte unn dess neie Johr geschwätzt.  

Die Paula hott gesacht: Dess Johr 2003 hott uns joo ab unn zu e 
bisje Ängst gemacht, weil Kriesch war im Irak unn weil dess Morde 
im Heilische Lond immer weitergeht, awwer mir hadde aach vill 
Spass unn sinn gesund gebliwwe. 

Ja, moont de Karl, wenn dess neie Johr so werrd wies alte war, 
dann wolle merr zufridde soi. 

Habbt ihr eich was vorgenumme ferrs neie Johr?, hott moi Fraa 
gefroocht. Ich jedenfalls will endlich emol dem Honnes soi Fotos sor-
tiern unn oiklewe, der macht dess sowieso nit. 

No ja, hott de Karl gemoont, ich will nimmi so vill raache, dess 
kost joo immer mehr Geld unn gesund isses halt aach nit. 

Unn de Schorsch: Ich will widder mett Pauer-Wooking oofonge, 
dess hott merr im letzde Johr gut gedue, weil aach de Weihnachts-
speck widder von de Ribbe erunner muss. 

Unn soi Fraa, dess Kätttche, nickt: Ich will aach bisje abnemme, 
unn deshalb gibts bei uns bis Ostern alle Monat e Woch long nor 
Kohlsupp.  

Die Paula hott gegrinst: Ich nemm merr vor, eich in e paar Wo-
che mol droo ze erinnern, ob ihr eier gute Vorsätz aach oihalle dut. 
Awwer de Honnes hot noch nix gesacht – Honnes, hosdederr aach 
was vorgenumme?  

Ich guck mich um unn frooch: Paula, wo issen moi Fraa? 
Ei die iss grad in de Keller, Sekt holle. Warum, derf die nit heern, 

wasde derr vorgenumme host? 
Ich wink merr die onnern e bisje näher bei unn flister: Ich fiehl 

mich in letzder Zeit dehoom on moim Kombjuder so richtich ooge-
bunne. Doogeeche will ich was due unn such merr im neie Johr e 
hübsch, hondlich Mäusje. 

Josses naa, Honnes, du alter Simpel, hawwes Kättche unn die 
Paula gerufe unn debei die Köpp nooch de Wohnstubbedier gedreht, 
schäm dich – die arm Fraa! 

Ich habb genickt: Ja, dess stimmt, weil sie hott gesacht, gebb 
merr nit so vill Geld aus. 

Dess Kättche widder: Unn sunnst hottse nix gesacht? 
In dem Aacheblick iss die Fraa mett zwaa Sektflasche eroikum-

me unn hott gerufe: Auf auf, in zwaa Minutte iss Neijohr. Honnes, 
Schorsch, macht emol die Flasche uff unn die Gläser voll. Ich mach 
de Fernseher oo, dass merrs neie Johr nit verbasse.  

Unn dann hawwe merr all uff die Mattscheib geguckt unn om End 
mettgezählt: Vier  - drei – zwaa – oons - Prost Neijohr!, unn hawwe 

die Gläser oogestoße, enn Schluck gedrunke unn uns gedrickt. Ja, 
hawwe merr all gesacht, wenns so bleibt wie vorsjohr, dann wolle 
merr zefridde soi. 

Bis uffem Honnes soi Bosse, sachts Kättche. 
Ich habb extra dumm geguckt: Ei was issen debei, wenn ich e 

schnurlos Maus ferr moin Kombjuder such? 
Ach so, hawwe unser Gäst gerufe, dess hosde mettem Mäusje 

gemoont! 
Unn ich druff: No, was habbden ihr gedenkt? Ihr seid villeicht 

Freunde. Dess Johr fengt joo gut oo!      
    
Eiern Honnes  


